
請舉唐賢相張九齡宋名臣余靖祠典從之○晉府長史

桂彥良卒

　〈漢高不事詩書狃于馬上之習晚年得一陸賈不過縱横策畧之餘光武號稱講藝論道而一時儒彥寂寥無〉

　〈聞一子陵不屑就已唐太宗宋太祖雖皆好文之主而溺于詞賦狃于俗習帝王之道稽古之學槩未之聞焉〉

　〈我　聖祖以武功定天下而崇尙文學如飢渴之于飲食每得儒臣皆待以腹心帷幄朝夕咨訪不倦而往往〉

　〈戒諸將親近儒生至于解經析義又多天縱神啟有非老師宿儒之所能及是豈溺冠嫚罵者所能彷彿其萬〉

　〈一哉但一時將略足備戡定而文儒相業猶不甚稱聖心至使不得已而委致于庸輩是豈其所欲也故于〉

　〈陶安之卒甚加悼惜晚年亟稱桂彥良之賢而不及川惜哉〉

封都督張赫爲航海侯食祿二千石子孫世襲赫先以軍

功歷陞至都督洪武己未命督遼東海運至是每歲一行

折衝風濤勤勞備至軍食賴之同時有都督朱壽者亦以

督運粮餉有功封舳艫侯食祿世襲與赫同○河閒阜城

驛馬户以孳生馬來進　上曰馬户芻豆之給其費不經

故嘗命驛馬孶生聽民出賣今復來進豈朕言不信耶無

亦有司奉行不至也其還之

戊辰〈洪武二十一年〉

正月命穎國公傅友德統蕃漢大軍征勦雲南諸蠻寇○

雲南平緬蠻叛結砦于馬龍也卽甸之摩挱勒總兵沐英

遣都指揮甯正擊破之斬首千五百級○諭吏部曰爲國

以任人爲本作奸者不以小才而貸果賢者不以小疵而

--

棄奸者必懲庶不廢法宥過而用則無棄人諸城知縣陳

允恭前任以簿書之過謫戍雲南比有言其治縣時能愛

民者卽有過亦可用也召復還其官○陞浙江道御史凌

漢爲右都御史漢鞫獄平恕人有德漢者遇諸途厚報以

金漢曰子罪當爾律有定法非我私子何以金爲廉得其

事故有是擢

二月詔以歷代名臣從祀歷代帝王廟

　〈風后力牧皋陶夔龍伯夷伯益伊尹傳說周公旦召公奭太公望召虎方叔張良蕭何曾參陳平周勃鄧禹馮〉

　〈異諸葛亮房玄齡杜如晦李靖李晟郭子儀曹彬潘美韓世忠岳飛張浚木華犂博爾忽博爾木赤老溫伯顏〉

　〈凡三十有七人〉

遣官祀歷代帝王初帝王廟爲五室祀伏羲至元世祖凡

十七帝至是去隋文帝凡十六帝○故元四大王來降

上憫而宥之且厚其賜賚命隨西平侯沐英戍守雲南○

大將軍藍玉送降胡寡婦一百六十二人至京命以文綺

帛衣四百八十餘襲鈔一千二百三十錠給賜之

三月平緬復舉衆號三十萬戰象百餘寇定遠沐英自將

精銳二萬往討之旬餘抵賊營遣都督馮誠以輕騎三百

挑之賊驅萬衆乘二十象來戰誠一戰殺賊數百人獲一

象而還英喜曰吾知賊不足破也卽令諸將曰破賊之術

多置火銃神機箭分吾將士作三行俟彼象近則前行之

